
Natha Navaratnamalika Manjusha

నవరత్నమాలికామఞ్జూషా  అథవా నాథనవరత్నమాలికా
Document Information

Text title : navaratnamAlikAmanjUShA or Nathanavaratnamalika

File name : navaratnamAlikAmanjUShA.itx

Category : deities_misc, nava

Location : doc_deities_misc

Author : maheshanAtha

Transliterated by : Sunder Hattangadi

Proofread by : Sunder Hattangadi

Latest update : June 5, 2015

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

September 17, 2023

sanskritdocuments.org



Natha Navaratnamalika Manjusha

నవరత్నమాలికామఞ్జూషా  అథవా నాథనవరత్నమాలికా

శ్రీగణేశాయ  నమః
శ్రీమహేశనాథకృతా  శ్రీనాథనవరత్నమాలికా
శ్రీభాసురానన్దనాథవిరచితయా 
మఞ్జూషాఖ్యయా  వ్యాఖ్యయా సంవలితా
శ్రీనాథాదిత్రితయం   నత్వా గమ్భీరరాయసూరిసుతః ।
నాథనవరత్నమాలాగూఢార్థవ్యావృతిం  తనుతే॥
ఇహ ఖలు నిఖిలోపాసనాః గురుప్రసాదలభ్యాః , “గురుమూలాః క్రియాః  సర్వాః ”
ఇతి వచనాత్ ।
తత్ప్రసాదశ్చ తత్స్వరూపోపాస్తిమన్తరా దుర్లభః  । తద్రూపం  తు త్రివిధమ్  -

స్థూలం ,సూక్ష్మం, పరం చేతి । తేషు ఆద్యం, “సహస్రదలపఙ్కజే
సకలశీతరశ్మిప్రభమ్ ” ఇత్యాదినా కరణచరణాద్యవయవవైశిష్ట్యేణోక్తం 
ప్రసిద్ధమ్   । ద్వితీయం తు గురుపాదుకామన్త్రరూపమ్  । తృతీయం వాసనాత్మకమ్ ।
తచ్చ
రహస్యత్వాత్ సఙ్కేతభాషయోపాసకానుజిధృక్షయా వివృణోతి-
హంసః సోఽహం మన్త్రమయైః   శ్వాసనికాయై -

ర్యా గాయత్రీ జన్తుషు సర్వేషు పినద్ధా ।
సన్నావిరభూద్వాసనయాయ-

స్తం సన్మార్గం  మత్తమయూరం గురుమీడే ॥ ౧॥
హంస ఇతి । ప్రాథమికసృష్టౌ  యద్బిన్దుత్రయం   ప్రాదురభూత్  । తత్ర బిన్దుః
పుమాన్; విసర్గః  ప్రకృతిః ;తాభ్యాం క్రమేణ  స్వస్య విశిష్టౌ
హకారసకారావుత్పన్నౌ ।సోఽహం హంసః, స త్వజపానామకో మన్త్రః  ।
తస్యైవ  వైపరీత్యకథనేన  సోఽహమితిపరమాత్మమన్త్నః; పరమాత్మని
యోగే తు, “పరాప్రాసాదమన్త్రః  ” ఇత్యాదిశారదాయాం చరమపటలేఽన్యత్ర
చోక్తమ్ । తదిదం పరస్పరభిన్నమన్త్రపఞ్చకముచ్ఛ్వాసనిశ్వాసరూపమ్  ।

1



నవరత్నమాలికామఞ్జూషా  అథవా నాథనవరత్నమాలికా

“ఉచ్ఛ్వాసే చైవ  నిఃశ్వాసే హంస ఇత్యక్షరద్వయమ్ ।” ఇతి వచనాత్ ।
స చ మన్త్రః  సర్వైః  ప్రాణిభిః  అహోరాత్రసంమితే  కాలే
షట్శతాధికైకవింశతిసహస్ర  (౨౧౬౦౦)మావర్త్యతే । సోఽయమనాయాసేన జపః ।
తథాత్వేన జ్ఞానమాత్రేణ   మోక్షప్రదత్వాత్సర్వమన్త్రోత్తమః    । తదుక్తమ్-

“హంసః పదం పరేశాని ప్రత్యహం  జపతే నరః ।
మోహాన్ధో యో న జానాతి మోక్షస్తస్య న విద్యతే॥
శ్రీగురోః  కృపయా దేవి జ్ఞాయతే  జప్యతే తతః ।
తస్మాచ్ఛ్వాసైశ్చ  నిఃశ్వాసైస్తదా   బన్ధక్షయో  భవేత్॥
అజపా నామ గాయత్రీ యోగినాం మోక్షదాయినీ ।
తస్యా విజ్ఞానమాత్రేణ   నరః పాపైః  ప్రముచ్యతే ॥
అనయా సదృశీ విద్యా చానయా సదృశో జపః ।
అనయా సదృశం పుణ్యం న భూతం న భవిష్యతి ॥”

ఇతి చ తదుపాసనేతికర్తవ్యతా శారదాయాం చతుర్దశే  పటలే,అన్యత్ర
చ విస్తృతేతి నేహోచ్యతే । గురుదేవతామన్త్రాణామైక్యం   చ, తే సర్వే శ్వాసాః
నాథరూపా ఏవ ।
అక్షరార్థస్తు  -హంస ఇత్యజపామన్త్రాదిరూపశ్వాససమూహాభిన్నా యా
గాయత్రీ సర్వప్రాణిష్వాచ్ఛన్నా  వర్తతే, తదభిన్నః సన్ వాసనాత్మకరూపేణ
యః ప్రాదుర్భూతః , తం గురుం నౌమీతి । స ఏవ చ గురుః, సతాం మార్గః ,
ముక్తిపురగమనోపాయః ; ”గురురుపాయః” ఇతి శివసూత్రాత్  । ఆనన్దమన్త్రో
హి మయూరః స్వపిఞ్చ్ఛావయవాన్ ప్రసార్య  నృత్యకాలే యథా విచిత్రరూపో
దృశ్యతే, తేన తథా కాలాన్తరే,అతః తస్య తద్రూపమాచ్ఛన్నమ్  । ఏవం
గురోరపి వక్ష్యమాణం విచిత్రరూపమాచ్ఛన్నమస్తీతి  గౌణ్యా మత్తమయూరపదేన
గురుః స్తూయతే ।
అస్మిన్ స్తోత్రే దశాపి శ్లోకాః  మత్తమయూరాభిధవృత్తరూపాః । తల్లక్షణం
చోక్తం పిఙ్గలమునినా  -

“మత్తమయూరం మ్తౌ య్సౌ గ్సముద్గ (౪) నవకౌ” ఇతి ।
మతయసగణాః గురుశ్చ, ప్రతిపదం  చతుర్భిర్నవభిశ్చ
యతిరితి తదర్థః  । ప్రకృతేఽప్యుక్తైరేవ   పదైః  సూచ్యార్థకథనాదిహ
ముద్రాలఙ్కారః  । తల్లక్షణం  చోక్తం చన్ద్రాలోకే -
“సూచ్యార్థసూచకం  ముద్రా ప్రకృతార్థపదై   : పదైః  ।

నితమ్బగుర్వీ తరుణీ దృగ్యుగ్మవిపులాలసా ॥”

ఇతి । సఙ్కేతరీత్యా అనుక్తశ్వాససఙ్ఖ్యాయా  అపి పదద్వయేన సూచనాత్ స
ఏవాలఙ్కారః । తత్ప్రకారస్తు -
“క-ట-ప-య-వర్గభవైరిహ   పిణ్డాన్త్యైరక్షరైరఙ్కా    ।
నఞ్శూన్యం విజ్ఞేయం  తథా స్వరే కేవలే కథితే ॥”

ఇతి శ్లోకరీత్యా  మకారః పఞ్చసఙ్ఖ్యాఙ్కే  ; తకారః షష్ఠాఙ్కే  ;

పునర్మకారః పఞ్చాఙ్కే,యకారరేఫగకారాః ఏకద్విత్ర్యఙ్కేషు
సఙ్కేతితాః । తథా, “అఙ్కానాం వామతో గతిః”
ఇత్యుక్తరీత్యా లేఖనే కృతే సతి,మ ౫, త్త ౬,మ ౫,యూ౧, రే ౨,

పదేన ఏకవింశతిసహస్రాణి  పఞ్చశతాని పఞ్చషష్టిశ్చ
కథితాని భవన్తి । సన్; విద్యమానో మార్గః  (౩౫)

యస్మిన్నితి వ్యుత్పత్యా మార్గశబ్దోక్తపఞ్చత్రింశత్సఙ్ఖ్యయా      అస్యా మేలనేన
షట్శతాధికైకవింశతిసహస్రసఙ్ఖ్యానిష్పత్తి   -(౨౧౬౦౦)రితి । ఏవమగ్రేఽపి
సఙ్కేతోఽవగన్తవ్యః ॥ ౧॥
తన్త్రరాజే  హి సప్తవింశే పటలే శ్వాసానాం వాసనాద్వయముక్తమ్
“సఙ్ఖ్యాభిర్వాసనావ్యాప్తిం  శ్వాసానాం శ‍ృణు సున్దరి  ।
యయా విదితయా మన్త్రీ సదా దర్శనవాన్భవేత్ ॥”

ఇత్యాదినా । తయో: ప్రథమాం  వాసనాముద్యదిత్యాదిభిః చతుర్భిః శ్లోకైః   ప్రదర్శయతి  -

ఉద్యద్భాస్వన్మణ్డలకాలాద్దిననిత్యా  -
విద్యారూపః ప్రాప  షడథీనరభావమ్ ।
యస్తీర్థాత్మా  మణ్డలపూర్ణాక్షరవర్ష్మా  
తం సన్మార్గం  మత్తమయూరం గురుమీడే ॥ ౨॥
ఉద్యదితి । సూర్యమణ్డలోదయకాలమారభ్య  ప్రథమతః  శ్వాసా
ఏకైకదినవిద్యారూపాః  । అ ఆ ఇ ఈ ఇత్యారభ్య క్ష:క్షాయై ఇత్యన్తా మన్త్రాః
షట్త్రింశదధికసప్తదశోత్తరవింశతిసహస్రసఙ్ఖ్యాకా    (౫౭౬x౩౬=౨౦౭౩౬) ।
షట్త్రింశద్వర్ణా  అపి షోడశస్వరసంయోగేనోక్తాః ౩౬x౧౬=(౫౭౬) ప్రతిదినమేవం
షట్త్రిశద్దినపర్యన్తం   జప్తాస్తావన్త  ఏవ భవన్తి । యతస్తన్త్రే ప్రసిద్ధః 
ఏతా ఏవ స్వీదైవత్యతయా  విద్యా ఇత్యుచ్యన్తే । “స్త్రీదైవత్యా   స్మృతా విద్యా
పుందైవత్యాస్తు  మన్త్రకాః ” న ఇతి కోశాత్ । గురునాథస్తు తావద్రూపః  ।

తే చ విద్యాయా అర్థా యోగినీ హృదయవ్యాఖ్యాయామస్మాభిః ప్రపఞ్చితాః  ।
షడథీనరపదేన దిననిత్యావిద్యానాం సఙ్ఖ్యోక్తాః  (౨౦౭౩౬) । ఏవముత్తరత్ర
సర్వత్రాపి  సఙ్ఖ్యాసఙ్కేతాక్షరపదానాం  శ్రీగురోః  శ్లేషేణ  ద్వ్యర్థతా  అవసేయా ।
తత్పరతః షట్సప్తత్యుత్తరపఞ్చశతం (౫౭౬)శ్వాసాః పూర్ణమణ్డలాక్షరరూపాః   ।
అకార ఏకః, కకారాదిక్షకారాన్తాః పఞ్చత్రింశద్వ్యఞ్జనాని   చేత్యేవం
షట్త్రింశదక్షరాణాం  ప్రత్యేకమకారాదిషోడశస్వరసంయోగే  సత్యుక్తసఙ్ఖ్యాని
(౫౭౬)అక్షరాణి భవన్తి । తాని పూర్ణమణ్డలపదేన   దినార్ణవపదేన  చ తన్త్రే
వ్యవహియన్తే । తదభిన్నం వర్ష్మా , శరీరం యస్య సః, తీర్థాత్మా  (౫౭౬)గురురూపా ఏవ,
“తీర్థమృషిజుష్టజలే   గురౌ” ఇత్యమరః ॥ ౨॥
తీర్థాత్మాపదం  చోక్తసఙ్ఖ్యాం  (౫౭౬) వ్యనక్తి  -
తత్పశ్చాత్యప్రాణసమూహనవనాథా

యః షట్త్రింశత్తత్త్వమయః   షోడశ నిత్యాః ।
ఏవం రీత్యా వాసితసంధ్యాత్రయమూర్తి -
స్తం సన్మార్గం  మత్తమయూరం గురుమీడే ॥ ౩॥
తదితి ।పూర్ణమణ్డలాత్   పరే నవ (౯)శ్వాసాః ప్రకాశాదిసుభగాన్తా

నాథనవకరూపాః । తతః పరే శివాదిక్షిత్యన్తతత్త్వరూపాః  షట్త్రింశత్  (౩౬) ।
తదుత్తరం త్రిపురసున్దరీకామేశ్వర్యాదిచిత్రాన్తరూపాస్తు     నిత్యాః షోడశ (౧౬) ।
ఏత ఏవ క్రమేణ  సంధ్యాత్రయే  ఉపాస్యన్తే । తేన తద్వాసనారూపా గురురేవేత్యర్థః  ॥ ౩॥
శ్వాసైః  షష్టయా  షష్టిఘటీదైవతరూపో   (౬౦)
మేషప్రష్టద్వాదశశశి   (౧౨) ప్రతిమానః  ।

అర్కాద్యాత్మాయో నవసఙ్ఖ్యాగ్రహమూర్తి  -
స్తం సన్మార్గం  మత్తమయూరం గురుమీడే ॥ ౪॥
శ్వాసైరితి  । తదనన్తరం విసర్గరహితానాం  పఞ్చాశన్మాతృకాణాం

దశాక్షరైరేకైకో   వర్గ ఇత్యేవం పఞ్చ వర్గాః ;అ (౬౦), ఏ (౬౦), చ
(౬౦), త (౬౦),య (౬౦)మానః । తేషు ప్రథమవర్గస్య   ఆదావన్తే చ జపే
సతి, షష్టిర్వర్ణా  అహోరాత్రఘటికా  రూపా భవన్తీతి తన్త్రే స్పష్టమ్  ।
నిత్యశ్వాసానన్తరం షష్టిః  శ్వాసాః తద్దేవతాత్మానః  (౬౦); తతో ద్వాదశ
మేషాదిరాశిరూపాః । ప్రష్టశబ్దోఽగ్రేసరవాచీ     సన్ ప్రభృతిపరః ,
“ప్రష్టోఽగ్రగామిని   ” ఇతి నిపాతనాత్ । (౧౨) తదుత్తరం నవ శ్వాసాః (౯)

అర్కాదినవగ్రహరూపాః ; తత్స్వరూపో గురురిత్యర్థః  ॥౪॥

4 sanskritdocuments.org



నవరత్నమాలికామఞ్జూషా  అథవా నాథనవరత్నమాలికా

పఞ్చాత్మా భూతనికాయో గతమాయోయః
పఞ్చాశద్వర్ణ (౫౦) వపుశ్చక్రగతాభిః  ।

శక్త్యాలీభిః సఙ్గతిమానేకనవత్యా
తం సన్మార్గం  మత్తమయూరం గురుమీడే ॥ ౫॥
పఞ్చాత్మేతి । గ్రహాత్మకశ్వాసానన్తరం  పఞ్చ శ్వాసాః

ఆకాశాదిపఞ్చభూతరూపాః (౫) । తదుత్తరం పఞ్చశచ్ఛ్వాసాః మాతృకారూపాః
(౫౦)తాసామేకపఞ్చాశతో (౫౧)మధ్యేఽపి సర్గస్వరత్యాగాత్తచ్ఛేషేణాహ
- గతమాయ ఇతి । మాయాశబ్దోఽపి  సర్గస్వరవాచకః , తద్రహిత  ఇత్యర్థః  ।
తదనన్తరమేకనవతిశ్వాసాః చక్రశ్చిదావరణశక్తిసమూహపరాః  ।
తాసామేకనవతిత్వం (౯౧)మూల ఏవ నవమశ్లోకే  విశదీకరిష్యతే । తతశ్చ
పూర్వోక్తదిననిత్యావిద్యా (౨౦౭౩౬)పూర్ణమణ్డలా   (౫౭౬) నవనాథ (౯) తత్త్వ
(౩౬) నిత్యా (౧౬)ఘటికా (౬౦)రాశి (౧౨) నవగ్రహ  (౯)భూత (౫)మాతృకా (౫౦)
వర్ణశక్తి   (౯౧) సఙ్ఖ్యానామేకీకరణే  శ్వాససఙ్ఖ్యాపూర్తిః  (౨౧౬౦౦) సంపద్యతే ।
తదుక్తం తన్త్రరాజే  -

“నిత్యాతత్త్వాప్తివిద్యానాం  సఙ్ఖ్యాః  స్యుః పూర్వమేకశః ।
తతో దినార్ణాః  సంధ్యాశ్చ తతశ్చ ఘటికార్ణకాః ॥
రాశయో ద్వాదశ తతో గ్రహభూతాని  పఞ్చ వై ।
మాతృకాశ్చాపి పఞ్చాశచ్ఛ్రీచక్రస్థాశ్చ   శక్తయః ॥
సైకా  నవతయః ప్రోక్తా  దేవీ సర్వాత్మనా స్థితా  ।”
ఇతి । నిత్యాః షోడశ (౧౬) స్వరాః, తత్త్వాక్షరాణి (౩౬)పూర్వోక్తాని,
తేషామాప్తిః పరస్పరసంయోగవిశేషరూపః ప్రస్తరః   తత్సంవర్ధితానాం
దిననిత్యావిద్యానామిత్యర్థః  । శిష్టం  స్పష్టమ్  ॥ ౫॥
ఏతావతా ప్రబన్ధేన   శ్వాసానామవయవశో విభాగేన వాసనా ఉపదిశ్యేదానీం
సంపూర్ణస్యైవ   శ్వాససమూహస్యైకైకా   వాసనా ఉపదిశతి -

యద్వా పఞ్చాశల్లిపిపీడైకరదానా  -

మావృత్త్యాసీద్యః ఫలవాన్ దేశికవర్యః ।
జ్ఞానోత్తుఙ్గో  (౩౬౦౦) డరలకసహషట్కవృతై -

స్తం సన్మార్గం  మత్తమయూరం గురుమీడే ॥ ౬॥

యద్వేతి । ఉక్తానాం వక్ష్యమాణానాం చ వాసనానామన్యతమానుసంధానే
వికల్పద్యోతనార్థో వాకారః । ఇమాశ్చ వాసనామూలేఽనుక్తా అపి
పూజ్యపాదముఖావగన్తవ్యా ఇతి తు మనోరమాకారః ।
“అథ షోడశ నిత్యానాం కాలేన ప్రాణతోచ్యతే  ।
మాతృకాభూతనాథాద్యైః  శ్రీచక్రేణ   చ శక్తిభిః  ॥”

ఇతి పటలారమ్భప్రతిజ్ఞాశ్లోకే    సూచితా ఇతి తు నిధికారః । కాలేన ప్రాణతః
శ్వాసాత్భకకాలభేదః । అత్రాద్యపదేన  గ్రహతత్త్వనిత్యాఘటికారాశయో
గృహ్యన్తే । శ్రీచక్రశబ్దేన    తదన్తర్గతత్రైలోక్యమోహనాదినవచక్రాణి    ।
శక్తిశబ్దేన   శ్రీచక్రస్థాః    షణ్ణవతీః  శక్తయ  ఉచ్యన్తే ।
వస్తుతస్తు -మాతృకాపదేన గణేశగ్రహనక్షత్రయోగినీరాశిపీఠానాం 
లఘుషోఢాన్యాసదేవతారూపాణాం గ్రహాణాం , తైః  సహ మాతృకాభేదస్తు
తన్త్రరాజ  ఏవ “గణేశగ్రహనక్షత్ర  -” ఇత్యాదిద్వాదశశ్లోకీస్తవనే 
కథనాత్ । గురుదేవ్యాః తైః  సహాభేదస్తు యోగినీహృదయే కౌలికార్యప్రకరణే
వర్ణనాత్ ; నిత్యాహృదయే, “సంప్రదాయోక్తం  స్ఫుటోపాయేన భావయేత్”
ఇతి వచనేనయోగినీహృదయోక్తభావనాసాపేక్షతయా స్వతన్త్రే స్వీకారాత్ ।
తస్మాదాద్యపదేననిత్యాతత్త్వాదేరేవ గ్రహణమ్ ; లిపయః,అకారాద్యా
వర్ణాః ; పీఠాః,కామరూపాదయః; ఏకరదాః, విఘ్నేశ్వరాదయో గణేశాః;
ఏతే త్రయోఽపి  గతప్రాయా : సన్తః పఞ్చాశదేవ శ్వాససఙ్ఖ్యా , పిణ్డస్య
(౨౧౬౦౦) పఞ్చాశతా విభాగే ద్వాత్రింశదుత్తరచతుఃశతీ  (౪౩౨) లబ్ధా ।
తేన తావద్వారమావృత్తా లిప్యాదయో దేవశ్వాసా ఇతి వాసనాత్రయమావృత్తిశ్చ
దణ్డకలితన్యాయేన  స్వస్వస్థానవివృద్ధ్యా   వేతి తు గురుముఖాదేవ నిర్ణేయమ్  ।
ఫలవానితి పదేన లబ్ధసఙ్ఖ్యోక్తిః    (౪౩౨) । డాకిన్యాదియోగినీషట్కాత్మకతయా
శ్వాసవాసనామాహ -జ్ఞానేతి  । జ్ఞకారనకారౌ  శూన్యపరౌ, తకారగకారౌ
షట్త్ర్యఙ్కపరే  । తేన త్రిసహస్రాణి   షట్శతానీతి జ్ఞానోత్తుఙ్గ  (౩౬౦౦)
పదేన సూచితానీత్యర్థః  । షడ్భిః శ్వాససఙ్ఖ్యావిభాగే  తావత ఏవ లాభాత్
“డరలకసహ” ఇత్యనేన నామైకదేశేన  నామగ్రహణమితి  న్యాయేన డాకిన్యాదయ
ఉచ్యన్తే । యాకిన్యా సహ సప్తసఙ్ఖ్యా  తు నాశఙ్కనీయా । “శాక్తైః
షడ్భిర్యథాక్షరైః ” ఇత్యాదినాయోగినీహృదయే షణ్ణామేవ  గ్రహణమ్  ।
“యాకిన్యాః షట్సమష్టిరూపత్వేన  వ్యష్టితో  భేదాభావాత్ సప్తానాం
గ్రహణమ్ ” ఇత్యమృతానన్దవ్యాఖ్యా  తు సేతుబన్ధ ఏవాస్మాభిర్నిరస్తా ।

యత్తు యోగినీపదస్య వశిన్యాద్యష్టకపరత్వేన  కాశ్మీరాణాం వ్యాఖ్యానమ్;

తత్పక్షోఽపి న దోషః । అష్టభిః  శ్వాసానాం విభాగోఽపి
సప్తదశోత్తరసహస్రద్వయస్య  లాభేన శ్వాససఙ్ఖ్యాయా  నిఃశేషత్వసంభవాత్ ।
అత్రావృత్తేః   పఞ్చమాష్టమాక్షరయోః  గురుత్వస్యావశ్యకత్వేఽపి తయోః
స్థానే  ద్విద్విలఘునివేశౌ, “లౌ సః” ఇతి సూత్రేణ  లఘుద్వయస్య
గురుకార్యకారిత్వవిధానబలాత్స్వీకృతః । తత్సూత్రస్య  మాత్రాచ్ఛన్దోవిషయకత్వేఽపి 
వర్ణచ్ఛన్దసోఽపి   కతిపయవృత్తేషు తదఙ్గీకారో  జ్ఞాపకసిద్ధ  ఇతి తు
ఛన్దోభాస్కరాదౌ  ప్రపఞ్చితమస్మాభిః  । ప్రయోగేఽపి ; ॒‘వన్దే రామం
మరకతవర్ణం  మునివన్ద్యమ్ ” ఇత్యాదిః ॥ ౬॥
నేత్రోద్గాఢో  (౪౩౨౦)దేశికరాడ్భూత(౫)సమూహై -

రేనో వారీయో నవనాథగ్రహచక్రైః   ।
నక్షత్రస్యావృత్తిభిరానన్దశరీర  -
స్తం సన్మార్గం  మత్తమయూరం గురుమీడే ॥ ౭॥
నేత్రేతి  । నేత్రాంశే  ఉద్గాఢో  దృఢ ఇత్యనేన దూరదర్శిత్వాదికం

గురోరుక్తమ్ । పఞ్చభూతసఙ్ఖ్యాయాః  శ్వాసవిభాగే సతి చత్వారి సహస్రాణి
త్రీణి  శతాని వింశతిశ్చ (౪౩౨౦) లభ్యన్త ఇతి తావద్వారం మారుతాః
శ్వాసాః గురురూపా ఏవేత్యర్థః  । నేత్రోద్గాఢపదేన   తత్సఙ్ఖ్యా  దర్శితా ।
నాథాదినవకరూపవాసనాత్రయమాహ  - ఏనో వారీతి । పాపహా మహాగురుః
చతుఃశతాధికసహస్రద్వయవ్యావృత్త్యా  నాథాదిద్వయ ఇత్యర్థః  । ద్వయం వారా
వృత్త్యాది (౨౪౦౦)నాథాదిరూప ఇత్యర్థః  । నవనాథా నవగ్రహాః  నవచక్రాణి
చేతి వాసనాత్రయమ్  । అష్టశతావృత్త్యాగురుర్నక్షత్రరూపోఽభూదిత్యాహ   -

నక్షత్రస్యేతి  । జాతావేకవచనమ్ । ఆనన్ద (౮౦౦) శబ్దేనోక్తసఙ్ఖ్యా 
ప్రదర్శితా  ॥ ౭॥
నిత్యావృత్తావీశలయః సన్నచలోఽభూ-

న్నాడ్యావృత్తౌ రాశిషు నానాజపరూపః ।
అభ్యస్యద్భిస్తత్త్వగణైరున్నతమూర్తి  -
స్తం సన్మార్గం  మత్తమయూరం గురుమీడే ॥ ౮॥
నిత్యేతి । షోడశనిత్యాభిః (౧౬)శ్వాసానాం (౨౧౬౦౦) విభాగే

సహస్రోత్తరసార్ధత్రిశతీ     (౧౩౫౦) లబ్ధా । ఈశే, పరమశివే, లయోయస్య
స గురుః; తత్సఙ్ఖ్యాకనిత్యావృత్తిరూపః  । “దశధ్యానసమో లయః” ఇతి

లక్షితసమాధివిశేషో లయ ఇత్యుచ్యతే । షష్టినాడీదేవతాసఙ్ఖ్యయా   విభాగే
తు అచలో భవేత్, షష్ట్యుత్తరశతత్రయసఙ్ఖ్యో     (౩౬౦)జాతః । రాశిషు;

రాశివ్యావర్తమానేషు,నానాజపాత్మా;అష్టశత్యధికసహస్ర  (౧౮౦౦) జపరూపః ।
షట్త్రింశత్తత్త్వగణాభ్యాసేన   ఉన్నతస్వరూపః (౬౦౦) షట్శతసఙ్ఖ్య  ఇత్యర్థః  ॥ ౮॥
ధృత్యుర్వీశాష్టేన్ద్రదిగాశాహియుగత్రి   -
ప్రోక్తాభిః  పుంహేతిభిరమ్బాభిరభిన్నః ।

ఆవృత్త్యైవం  షణ్ణవతేర్యః  శిఖరాత్మా
తం సన్మార్గం  మత్తమయూరం గురుమీడే ॥ ౯॥
ధృతీతి । ధృతయోఽష్టాదశ  (౧౮) దేవతాః,భూపురస్థాః  అణిమాదయో

దశ (౧౦);బ్రాహ్మ్యాద్యా  అష్టౌ (౮)కాదిమతే తృతీయరేఖాయా అకథనేన
తత్రత్యముద్రాదేవతాదశకస్యాభావాత్   । ఉర్వీశాః షోడశ (౧౬)కామాకర్షిణ్యాద్యాః
షోడశదలపద్మస్థాః ,అష్టౌ (౮)అనఙ్గః  కుసుమాదయోఽష్టదలపద్మస్థాః   ।
ఇన్ద్రాః  చతుర్దశ  (౧౪) సర్వసఙ్క్షోభిణ్యాదయో  మన్వశ్రగతాః  । దిశో
దశ (౧౦) బహిర్దశారగాః  సర్వసిద్ధిప్రదాదయః   । ఆశా అపి దశ (౧౦)
అన్తర్దశారగాసర్వజ్ఞాద్యాః   । అహయోఽష్టౌ (౮) వశిన్యాద్యా అష్టకోణస్థాః   ।
అమ్బాయుధదేవతాశ్చతస్రః  (౪); త్రికోణగతకామేశ్వర్యాదిదేవతాస్తిస్రః   (౩) ఏతాః
సంహత్యైకనవతి  (౯౧) సఙ్ఖ్యాకత్వేన  పఞ్చమశ్లోకే  ప్రోక్తాః  తావతీనామేవ
గ్రహణే  శ్వాససఙ్ఖ్యాయా  ఏకనవత్యా విభాగే నిఃశేషతాయా అసంభవాత్
విభాజకాఙ్కే పఞ్చానాం మేలనేన షణ్ణవతిత్వమాపాదయితుమాహ  -పుంహేతిభిరితి ।
కామేశ్వర్యాయుధదేవతాభిః చతసృభిరిత్యర్థః  । ఇమాః పఞ్చనవతిభిః
(౯౯)అమ్బాభిరభిన్నస్థాః  ప్రధానాంశేష్విత్యేకశేషాభిప్రాయేణ 
అమ్బాభిరిత్యుక్తమ్ । ఏవంప్రకారేణ  షణ్ణవతేర్దేవతానామావృత్త్యా   శిఖరాత్మా
సర్వోత్తమస్వరూపో గురుః సపాదశతద్వయావృత్తిమానాసీదిత్యర్థః  ।
నను చ “చక్రేణ  శక్తిభిః ” ఇత్యత్ర శక్తిసామాన్యవాచకస్యాపి

పదస్యైకానవతయః  ప్రోక్తాః  । “శ్రీచక్రస్థాస్తు    శక్తయః
” ఇత్యనేనోపసంహారాదేకనవతిదేవతాః సిద్ధ్యన్తీతి   న పుంహేత్యాది
గ్రహణే  మానం పశ్యామః । న చ తయా సఙ్ఖ్యయా  శ్వాససఙ్ఖ్యావిభాగే
నిరవశేషతాసంభవాదేవ పఞ్చానామఙ్కానాంయోగ ఇతి వాచ్యమ్ । కస్యాపి
కతిపయాన్యూనతాదికల్పనేనాపి సంభవాత్ । ధృత్యాదినవసఙ్ఖ్యాభిః  ప్రత్యేకం
౧౮, ౧౬,౮, ౧౪, ౧౦, ౧౦,౮, ౪, ౩ విభజనేఽపి తత్సంభవాద్వా ఇన్ద్రసఙ్ఖ్యయా 

విభాగే ద్వాదశనామాన్యేతేషాం రాశివాసనాకల్పనాసంభవాత్ ।
న చైవం  వాసనాసాఙ్కర్యే యథావస్థితైకనవతివిభాగశేషస్యాపి 

వాసనాన్తరకల్పనయైవోపపత్తౌ  ప్రతిచిత్రదేవతాసఙ్ఖ్యానాం  
ప్రాతిస్వికం  విభజకత్వకల్పనా న స్యాదితి వాచ్యమ్ । ఏకనవత్యా
విభాగే త్రయస్త్రింశతావశేషేణ   తస్యోక్తమాతృకాదిభిన్నత్వేన
స్వేచ్ఛయా దేవతాన్తరకల్పనాయామవ్యవస్థాపత్తిరితి  చేత్,
మైవమ్  । ఇహ సంప్రదాయస్యైవ   శరణత్వాత్ । అత ఏవ మనోరమాయాం
శక్తిభిరితి పదమేకనవతిషణ్ణవతిపరత్వేన  ద్వేధా వ్యాఖ్యాయైకత్ర
వచనమన్యత్ర గురుముఖాగమ ఏవోత్తరగ్రన్థే  ప్రమాణముపన్యస్తమ్ ।
ఇదం తు సువచమ్ - శ్రీచక్రేణేతి   చకారాత్ నవచక్రసఙ్ఖ్యామేకనవతౌ 
సంమేల్యోభయసముచ్చయరూపయాంశసఙ్ఖ్యయా  నిరవశేషేణ విభాగో విధీయత
ఇతి ।
న చైకనవత్యా  విభాజకత్వాయోగాత్ తదాధారచక్రనవకమేలనస్య

న్యాయసిద్ధత్వేన  మన్వశ్రేఽపి  తదాధారచక్రమాత్రస్య   మేలనేన తావన్మాత్రాంశే
పఞ్చదశసఙ్ఖ్యాయా  విభాజకత్వకల్పనే నిరవశేషతాసంభవాత్
ధృత్యాదిభిః పార్థక్యేన  విభాగః సిద్ధ ఇతి వాచ్యమ్ । మహాత్రిపురసున్దర్యా 
ఏకనవత్యనన్తర్గతత్వాత్  తదాధారచక్రస్య  తత్ర మేలనే ఉపపత్త్యభావేన
నవచక్రసఙ్ఖ్యామేలనస్య   వాచనికత్వాఙ్గీకారేణైవ   నిర్వాహాదితి దిక్ ॥ ౯॥
మహేశనాథకృతస్య నాథనవరత్నమాలికానామ్నః స్తవస్యోపసంహారపూర్వకం
పాఠపరాణాం గురుభక్తానాం శ్రీవిద్యోపాసకానాం  సద్యః పరశివభావప్రాప్తిః 
ఫలతీత్యాహ -

ఇత్యగ్రన్థాద్భాస్కరరాయో   నవరత్నై -
ర్మాలామగ్ర్యాం  నాథరహస్యం గమయన్తీమ్ ।

యేషామేషా కణ్ఠగతా  తే జగదమ్బా
విద్యాభ్యాసాదత్ర జనుష్యేవ మహేశః ॥ ౧౦॥

ఇతి శ్రీమహేశనాథకృతా  నాథనవరత్నమాలా సమాప్తా ।
ఇతీతి । మాలాస్తోత్రయో రూపకానుగుణ్యాయ

ప్రబన్ధరచనమాలారచనోభయవాచిగ్రథిధాతుః    ప్రయుక్తః  ।నాథరహస్యం
పరం రూపమ్ । అత్ర జనుష్యేవ;అస్మిన్నేవ జన్మని,మహేశః; పరమ- శివరూపః ।

ఉక్తం చ తన్త్రరాజే ; “ఏవంవిధాం భావనాంయో భావయేత్స మహేశ్వరః”
ఇతి సర్వం శివమ్ ॥ ౧౦॥
ఇతి శ్రీమన్నాథనవరత్నమాలాభిధాస్తుతేః  ।
మఞ్జూషా  భాసురానన్దనాథేనాకారి  గుప్తయే ॥
ఇతి శ్రీమత్పదవాక్యప్రమాణపారావారపారీణధురీణనిఖిల  -
తన్త్రస్వతన్త్రశ్రీమద్గమ్భీరరాజభారతీదీక్షితసూనునా   
భాసురానన్దనాథదీక్షాభిధానేన  భాస్కరరాయేణ విరచితా
శ్రీనాథనవరత్నమాలావ్యాఖ్యా  మఞ్జూషా  సమాప్తా ।

